
క. అని నిర్జరులును దైత్యులు, వననిధిమథనాదియందు వారణవక్త్రుం

గొనియాడి తత్ప్రసన్నతఁ, గనిరొగి సంతసము మీఱఁ గడఁక దలిర్పన్. 58



వ. కట్టాయితం బై సురాసురులు బిట్టేచి పాతాళగోళంబు క్రిందమట్టుగా నాదికమఠంబుఁ బెట్టి వాసుకిఁ దరిత్రాడుగాఁ జుట్టి తోఁకయు శిరంబును బట్టి మందరాచలమంథానంబున దుగ్ధసింధువు మథింపం దొడంగిరి. ఘుమఘుమధ్వానంబు దిక్కులం బిక్కటిల్లె. వారివాహవ్యూహంబులు కడ లవియఁ జదల నుదిలకొనియె. డిండీరపిండఖండంబులు బ్రహ్మాండంబునం బ్రస్తరించె. నంభస్తరంగంబులు దిగిభకుంభంబుల నాస్ఫాలించె. నావర్తచక్రంబులయందు గ్రహతారనక్షత్రంబులు తిరుగుడువడియె నప్పుడు రటత్తిమితిమింగిలంబులును లంబచ్ఛంబలంబును వళద్ధూళియు, విరుత్కమఠంబు నుద్బ్రమద్భుజంగంబునునై గంగకుం బరిభవంబును గోదావరికి భేదంబును బెన్నకు విన్నఁబాటును గాళిందికి మాలిన్యంబును వేత్రవతికిఁ ద్రాసంబును విపాశకుం గ్లేశంబును శతద్రువున కుపద్రవంబును నాపాదించుచు బాడబానలంబునం దొకతొకనుడుకునీరునుం గలసి నఖంపచంబై సంవర్తసమయారంభంబునుంబోలె మర్యాద నతిక్రమించుచు గిరికటకపాషాణసంఘట్టనంబున నెగయుమిణుంగురులుంబోలె నంతర్మణిశలాకాశకలంబులు మీఁదికెగయ నంభోనిధానంబు మధ్యమానంబయ్యె మఱియును. 59



సీ. మూలాశ్మసంఘాతములరాపిడిని జేసి కమఠంబు సుఖియించి కన్ను మోడ్చె

కటకపాషాణసంఘట్టనంబున వ్రస్సెఁ గుండలీంద్రునివీఁపుకుప్పసంబు

సానూపలద్రోణిఝలఝులత్కారంబు దిఙ్మండలంబుల దీటుకొనియె

శిఖరకోటీశిలాశ్రేణిరారాపుల గ్రహతారకములు చూర్ణంబు లయ్యెఁ

తే. బ్రబలబలగర్వదుర్వారబహుసుపర్వ, పూర్వగీర్వాణభుజదండభూరిసార

వితతమందరమంథానవివలనముల, సలిలనిధి మారె సంరంభసంభ్రమమున. 60



వ. ఇట్లు తరువందరువ సముద్రమధ్యంబున. 61



ఉ. బుగబుగమందుగర్భజలపూరము ఘూర్ణిల బంతిగట్టి క్రొం

బొగలు తరంగసంఘములఁ బొడ్మఁగ నూష్మ జగత్త్రయంబునుం

బొగులఁగఁ జేయనుద్దవిడిఁ బుట్టెను నల్లనిచిచ్చు మావిలేఁ

జిగురులచాయలం దెగడుజిహ్వలు గ్రోయుచు దుర్నిరీక్షమై. 62



క. వాసుకివిషభరవిషని,శ్వాసంబుల ఘట్టనముల సమధికతరమై

యీసాగరమధ్యంబున, భాసురహాలాహలంబు ప్రబలం బయ్యెన్. 63



చ. గరళమహత్తరానలశిఖానివహంబులు దూఱ పాఱినం

దరికొనియెం జగత్త్రయము తల్లడ మందిరి నెమ్మనంబులన్

		 ఈ పేజీలో చివరి మార్పు 5 జూన్ 2020న 00:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

